
Mamlakatimizda istiqbolli yoshlarni qo‘llab-quvvatlash, ularning iqtidorini ro‘yobga 

chiqarish, ilmiy tadqiqot va innovatsion faoliyatini samarali yo‘lga qo‘yish uchun qo‘shimcha shart-

sharoitlar yaratish borasida izchil chora-tadbirlar amalga oshirib kelinmoqda. 

Shu bilan birga, ulg‘ayib kelayotgan yosh avlodning ilm egallashga bo‘lgan ishtiyoqi va 

intellektual salohiyatini oshirish, shuningdek xalqaro maydonda mamlakatamizning nufuzini yanada 

yuksaltirish uchun iqtidorli yoshlarni aniqlash va yuqori malakali kadrlar tayyorlashning uzluksiz 

tizimini takomillashtirish zarurati mavjud.[1] 

Iqtidorli o‘quvchilar bilan ishlashga doir xorijiy tajribalar asosida respublikamizda ham 

mustaqillik yillarida qator ishlar amalga oshirildi: 

birinchidan, iqtidorli o‘quvchilarni qo‘llab-quvvatlash maqsadida 1993 yildan boshlab 

respublika fan olimpiadasi o‘tkazib kelinmoqda va g‘olib o‘quvchilar oliy ta'lim muassasalariga 

imtiyozli qabul qilinishi qonun bilan belgilab qo‘yildi. 

ikkinchidan, respublikamizda ixtisoslashtirilgan davlat ta'lim muassasalari tashkil etilgan 

bo‘lib, o‘quvchilar o‘zlarining imkoniyati va qiziqishlaridan kelib chiqqan holda, fan yo‘nalishi 

bo‘yicha chuqurlashtirilgan va ixtisoslashtirilgan ta'lim olish imkoniyatiga egadirlar. 

Iqtidorli o‘quvchilar bilan ishlash tizimini takomillashtirish maqsadida O‘zbekiston 

Respublikasi Prezidentining 2018 yil 27- iyundagi "Yoshlar- keljagimiz" Davlat dasturi 

to‘g‘risida"gi PF-5466-son farmoni [2] hamda 2018-yil 14-avgustdagi "Yoshlarni ma'naviy- axloqiy 

va jismoniy barkamol etib tarbiyalash, ularga ta'lim-tarbiya berish tizimini sifat jihatidan yangi 

bosqichga ko‘tarish chora-tadbirlari to‘g‘risida"gi PQ-3907-son Qarori [3] qabul qilindi. 

Tahlil va natijalar: Jahonda iqtidorli bolalar noyob hodisa sanaladi. Dunyoning turli 

mamlakatlarida mazkur masalani tadqiq etishga, iqtidorli o‘quvchilarni tanlash, ularni tarbiyalash va 

rivojlantirishga doir o‘ziga xos  

tajriba to‘planganligini alohida qayd etib o‘tish o‘rinlidir. Masalan, XX asr boshlarida Amerika 

pedagogik-psixologik adabiyotlarda odatdagi tarbiyalanuvchilardan ba'zi bir xususiyatlari bilan farq 

qiladigan bolalar turli nomlar bilan atalgan. Psixologiya fanlari doktori G.Uilli yuksak 

qobiliyatlarga ega bolalar uchun "iqtidorli bolalar" atamasini qo‘llashni taklif etgan. Adabiyotlar 

tahlili Amerikada iqtidorli bolalarni yuqori intellekt va a'lo darajada o‘zlashtiruvchilar deb 

hisoblashganligini ko‘rsatadi.  

AQSHda iqtidorli o‘quvchilarga ta'lim-tarbiya berishda turli-tuman shakl va metodlardan 

keng foydalaniladi. Jumladan: "Magnitli maktablar"," hurmat sinflari", "darajalanmaydigan 

sinflar","aralash layoqatli" guruhlarga ta'lim berish kabilar. Iqtidorli o‘quvchilarga ta'lim-tarbiya 

berishda axborot texnologiyalarini qo‘llash alohida o‘rin egallaydi. Chunki o‘quvchilarning 

kompyuterda ishlash ko‘nikmalarini rivojlantirish ularning mayllarini oshirib, mustaqil bilim olish 

va bilish faoliyatlarini rivojlantirishga ko‘maklashadi. 

Rossiyada ham iqtidorli o‘quvchilarga ta'lim-tarbiya berishga alohida e'tibor qaratiladi. 2000 

yilda mazkur davlat hukumati tomonidan "Iqtidorli bolalar" dasturi qabul qilingan. Mazkur 

dasturning asosiy maqsadi iqtidorli, iste'dorli o‘quvchilarni aniqlash, ularni har tomonlama qo‘llab-

quvvatlash tizimini yaratishdan iborat. Shu bilan bir qatorda, mamlakatning intellektual, ijodiy 

quvvatlarini rivojlantirish, iqtidorli bolalarni tanlov asosida aniqlash mexanizmlarini vujudga 

keltirish nazarda tutilgan. 

Rus olimlari tomonidan "Iqtidorlilar ishchi konsepsiyasi" ishlab chiqilgan. Mazkur 

konsepsiyada iqtidorli hamda iste'dodli bolalarni aniqlashning prinsiplari va metodlari nazariy 

jihatdan asoslangan.  

 

Januniy-Sharqiy Osiyo davlatlarida amalga oshirilayotgan iqtidorli o‘quvchilar bilan 

ishlashga doir ilg‘or tajribalarni o‘rganish ham muhim ahamiyat kasb etadi. 

Xitoyda iqtidorli o‘quvchilar qoidaga muvofiq ta'limning keyingi bosqichlarini davom 

ettirishda turli imtiyozlar- davlat stipendiyalari, ishlab chiqarish korxonalari va tashkilotlar 

tomonidan taqdim etiladigan yordam pullaridan foydalanish imkoniyatiga ega bo‘lishadi. Xitoyda 

iqtidorli o‘quvchilar uchun maxsus maktablar mavjud emas, biroq universitetlar qoshida ochilgan 

o‘rta maktablarning imkoniyatlaridan samarali foydalaniladi. Har bir universitet qoshida kadrlar va 

yuqori darajada ta'lim berishni ta'minlaydigan maktablar mavjud.  

Koreya Respublikasida ham iqtidorli o‘quvchilarni tarbiyalash va rivojlantirishga katta 

e'tibor qaratiladi. Iqtidorli o‘quvchilar bilan ishlashning asosiy yo‘nalishi sifatida maxsus 

maktablarni yaratish va qo‘shimcha ta'limni rivojlantirish muhim ahamiyat kasb etadi. Iqtidorli 

bolalar uchun Busan shahrida "super maktab" tashkil etilgan. Maktab "Busan fan akademiyasi" 

("Busan Science Academy"), 2006 yildan "Koreya fan Akademiyasi" ("Korean Science Academy") 

nomini olgan. Mazkur maktab Xitoydagi "super maktablar" dan tubdan farq qiladi. Eng avvalo, u 

universitetdagi qat'iy tartib-qoidalarni o‘zida aks ettirmaydi, biroq o‘z-o‘zidan "bolalar universiteti" 

funksiyasini bajaradi. Maktabda iqtidorli o‘quvchilarni tarbiyalash va rivojlantirishga doir metodlar 

ishlab chiqilgan. 

Bugungi kunda barcha davlatlar ta'limga imkon qadar ko‘p yangilik kiritishga 

intilmoqda.Bugungi yangiliklar ularga uyushgan, rejali, ommaviy yondashuvni talab etadi. 

Yangiliklar kelajak uchun uzoq muddatli investitsiyalardir. Novatorlikka qiziqish uyg‘otish, 

yangilik yaratishga intiluvchan shaxsni tarbiyalash uchun ta'limning o‘zi yangiliklarga boy bo‘lishi, 

unda ijodkorlik ruhi va muhiti hukm surishi maqsadga muvofiq bo‘ladi. Iqtidorli o‘quvchilar bilan 

ishlarni tashkil etish doimiy ravishda ish shakllarini innovatsiyalab borishni taqozo etadi. Iqtidorli 

o‘quvchilar bilan ishlashning innovatsion shakllariga internet- konferensiyalar, forumlar, ta'lim 

muassasasi saytlari, ijtimoiy loyihalar tanlovlari kabilarni kiritish mumkin. 

